       
ԱՄՓՈՓԱԹԵՐԹ
«Հայաստանի Հանրապետության հողային օրենսգրքում փոփոխություն կատարելու մասին» Հայաuտանի Հանրապետության օրենքի նախագծի վերաբերյալ ստացված դիտողությունների և առաջարկությունների
	1.  ՀՀ ֆինանսների նախարարություն
	24.01.2025թ.
	

	
	№01/11-1/1308-2025
	

	ՀՀ ֆինանսների նախարարությունն ուսումնասիրել է «Հայաստանի Հանրապետության հողային օրենսգրքում փոփոխություն կատարելու մասին» օրենքի նախագիծը և հայտնում է հետևյալը. 

Նախագծով առաջարկվում է ուժը կորցրած է ճանաչել  ՀՀ հողային օրենսգրքի 64-րդ հոդվածի 1.2-րդ մասը, որով նախատեսվում է պետության և համայնքների սեփականության հողամասերը սեփականության իրավունքով անհատույց տրամադրել Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին)` եկեղեցիների և եկեղեցապատկան կառույցների շինարարության ու դրանց սպասարկման համար: 

Սահմանադրության 73-րդ հոդվածով ամրագրված անձանց իրավական վիճակը վատթարացնող օրենքների հետադարձ ուժի արգելքի սկզբունքի ապահովման նպատակներով առաջարկում ենք նախագծում ամրագրել անցումային դրույթներ մինչև դրա ուժի մեջ մտնելը ծագած հարաբերությունների նկատատմբ առաջարկվող փոփոխության կիրառումը բացառելու վերաբերյալ:

	  Ընդունվել է ի գիտություն:

Միաժամանակ հայտնում ենք, որ ՀՀ Սահմանադրության 73-րդ հոդվածի 1-ին մասի համաձայն՝  անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն: «Նորմատիվ իրավական ակտերի մասին» օրենքի 28-րդ հոդվածի 2-րդ մասի համաձայն՝ Սահմանադրության 73-րդ հոդվածին համապատասխան` անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն, իսկ անձի իրավական վիճակը բարելավող օրենքները և այլ իրավական ակտերը հետադարձ ուժ ունեն, եթե դա նախատեսված է այդ ակտերով: Ուստի կարծում ենք  Ֆինանսների նախարարության գրությամբ բարձրացված հարցը արդեն իսկ կարգավորված է ՀՀ Սահմանադրությամբ և «Նորմատիվ իրավական ակտերի մասին» օրենքով և դրա վերաբերյալ լրացուցիչ նշում կատարելու անհրաժեշտությունը բացակայում է:


	

	2.  Քաղաքաշինության կոմիտե
	17.0.2025թ.
	

	
	№ 01/18.1/696-2025
	

	«Հայաստանի Հանրապետության հողային օրենսգրքում փոփոխություն կատարելու մասին» Հայաստանի Հանրապետության օրենքի նախագծի վերաբերյալ  ՀՀ քաղաքաշինության կոմիտեն առաջարկություններ և դիտողություններ չունի:      
	   Ընդունվել է ի գիտություն:
	

	3. Կադաստրի կոմիտե
	17.01.2025թ․
	

	
	№ՍԹ/845-2025
	

	«Հայաստանի Հանրապետության հողային օրենսգրքում փոփոխություն կատարելու մասին» ՀՀ օրենքի նախագծի վերաբերյալ առաջարկություններ չունենք։

	Ընդունվել է ի գիտություն:


	

	4.  ՀՀ շրջակա միջավայրի  նախարարություն
	22․01.2025թ․

	
	№  1/02.6/520-2025 

	Շրջակա միջավայրի նախարարությունը «Հայաստանի Հանրապետության հողային օրենսգրքում փոփոխություն կատարելու մասին» օրենքի նախագծի վերաբերյալ առարկություններ և առաջարկություններ չունի։

	Ընդունվել է ի գիտություն:


	 

	5. Կրթության, գիտության, մշակույթի և սպորտի նախարարություն
	20.01.2025թ.
	

	
	№ 01/20.1/1325-2025
	

	ՀՀ կրթության, գիտության, մշակույթի և սպորտի նախարարությունը (այսուհետ՝ Նախարարություն) «Հայաստանի Հանրապետության հողային օրենսգրքում փոփոխություն կատարելու մասին» Հայաստանի Հանրապետության օրենքի նախագծի վերաբերյալ իր իրավասության շրջանակներում առաջարկություններ և առարկություններ չունի:

	Ընդունվել է ի գիտություն:


	

	6. ՀՀ էկոնոմիկայի նախարարություն
	 20․01․2025թ․ 
	

	
	№  01/876-2025
	

	«Հայաստանի Հանրապետության հողային օրենսգրքում փոփոխություն կատարելու մասին» Հայաստանի Հանրապետության օրենքի նախագծի վերաբերյալ ՀՀ էկոնոմիկայի նախարարությունն իր լիազորությունների շրջանակում առաջարկություններ և դիտողություններ չունի:
	  Ընդունվել է ի գիտություն:
	

	7.  ՀՀ արդարադատության նախարարություն
	05․03․2025թ․

	
	№/27.3/9610-2025

	1. «Հայաստանի Հանրապետության հողային օրենսգրքում փոփոխություն կատարելու մասին» օրենքի նախագծի (այսուհետ՝ Նախագիծ) 1-ին հոդվածի 1-ին մասով նախատեսվում է Հայաստանի Հանրապետության հողային օրենսգրքի (այսուհետ՝ Օրենսգիրք) 60-րդ հոդվածի 1-ին մասում, որը սահմանում է այն պետական և համայնքային սեփականություն հանդիսացող հողամասերի ցանկը, որոնք արգելվում է սեփականության իավունքով փոխանցել քաղաքացիներին և իրավաբանական անձանց, մասնավորապես 10-րդ կետում «ընդհանուր գտագործման» բառերից հետո լրացնել «պետական սեփականություն հանդիսացող» բառերը, որի նպատակն է ստեղծել իրավական որոշակիություն: Սակայն, ինչպես նշվում է Նախագծի ամփոփաթերթում 2020 թվականի հունիսի 18-ի օրենքով սահմանված փոփոխություններով 60-րդ հոդվածից հանվել են համայնքնի վարչական սահմաններից դուրս բառերը՝ վարչական սահմաններից դուրս գտնվող հողերը մշտական օգտագործման տրամադրելու մասով մարզպետին վերապահված իրավասությունը ուժը կորցրած ճանաչելու անհրաժեշտությունից ելնելով, ինչը բերել է դրույթի սխալ մեկնաբանմանը, այն է՝ նաև համայնքային սեփականություն հանդիսացող արոտավայրերի վրա օտարման արգելքը տարածելուն: Այնուամենայնիվ, կարծում ենք, որ միանշանակ չէ Օրենքի 60-րդ հոդվածով սահմանված արգելքը համայնքային սեփականություն հանդիսացող հողամասերի վրա չտարածվելու փաստը՝ մինչև վերոնշյալ օրենքով սահմանված փոփոխություների ընդունումը: Հետևաբար, կարծում ենք անհրաժեշտ է հստակեցնել նախագծի հիմնավորումը՝ հետագա տարընկալումներից խուսափելու նպատակով: Ընդ որում, Օրենսգրքի 60-րդ հոդվածի 1-ին մասի 10-րդ կետի բովանդակության վերլուծությունից կարելի է եզրահանգել, որ նշված բացառությունը նախատեսված է երաշխավորել այլ անձանց իրավունքների անխոչընդոտ իրացումը: Այսպես, նույն կետում, բացի ընդհանուր օգտագործման արոտավայրերից, նախատեսված են նաև անասունների անցատեղերով, ճանապարհները, բնական ջրհորները, աղբյուրները և տեղական ինքնակառավարման մարմինների որոշմամբ, այլ օբյեկտները: Ստացվում է, որ սա վերաբերում է այնպիսի հողերին, որոնց սեփականություն հանդիսանալը այլ անձանց կարող է խոչընդոտել կամ դժվարացնել սեփականատեր չհամարվող քաղաքացիների կողմից դրանց օգտագործումը: Եթե չկան ընդհանուր օգտագործման արոտավայրեր, ապա ինչպես են անասնապահությամբ զբաղվող քաղաքացիները ապահովելու կենդանիների արոտը, ինչ տարածքներում: Հետևաբար, չնայած նշվում է հնարավոր  ծախսերի վերաբերյալ փաստարկ, այնուամենայնիվ կարելի է դիտարկել հողի նպատակային նշանակության փոփոխության հնարավորության հարցը, այն դեպքում երբ նպատակահարմար չէ որոշակի կոնկրետ տարածք օգտագործել որպես արոտավայր: Բացի այդ, նշված լրացման արդյունքում Օրենսգրքի 60-րդ հոդվածի 1-ին մասի 10-րդ կետը կունենա հետևյալ տեսքը. «Արգելվում է քաղաքացիներին և իրավաբանական անձանց սեփականության իրավունքով փոխանցել պետական և համայնքային սեփականություն հանդիսացող այն հողամասերը, որոնք զբաղեցված են ընդհանուր օգտագործման պետական սեփականություն հանդիսացող արոտավայրերով, անասունների անցատեղերով, ճանապարհներով, բնական ջրհորներով, աղբյուրներով և տեղական ինքնակառավարման մարմինների որոշմամբ, այլ օբյեկտներով.»:  Սույն դեպքում, հարկ է նկատի ունենալ, որ Օրենսգրքի 60-րդ հոդվածի 1-ին մասի արգելքը վերաբերում է նաև համայնքային սեփականություն հանդիսացող հողամասերին, ուստի անհրաժեշտ է լրացումը վերանայել և սահմանել այնպիսի կարգավորում, որը կվերաբերի միայն ընդհանուր օգտագործման պետական սեփականություն հանդիսացող արոտավայրերին: Բացի այդ, Նախագծի 1-ին հոդվածի 1-ին մասի «գտագործման» բառն անհրաժեշտ է փոխարինել «օգտագործման» բառով:  
	  Ընդունվել է ի գիտություն։

 Նախագծի նշված հոդվածը հանվել է:

	2. Նախագծի 2-րդ հոդվածի 1-ին մասով նախատեսվում է ուժը կորցրած ճանաչել Հայաստանի Հանրապետության հողային օրենսգրքի 64-րդ հոդվածի 1.2-րդ մասը: Օրենսգրքի 64-րդ հոդվածի 1.2-րդ մասով նախատեսված է, որ պետության և համայնքների սեփականության հողամասերը սեփականության իրավունքով անհատույց տրամադրվում են Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին)` եկեղեցիների և եկեղեցապատկան կառույցների շինարարության ու դրանց սպասարկման համար:  Նույն օրենսգրքի 75-րդ     հոդվածի 1-ին մասի 2.1-ին կետի համաձայն՝ պետության և համայնքների սեփականությանը պատկանող հողերն առանց մրցույթի, անհատույց (մշտական) օգտագործման են տրամադրվում Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին). Նախագծի հիմնավորման համաձայն՝ Նախագծի (2-րդ հոդված) ընդունման անհրաժեշտությունը պայմանավորված է Վարչապետի հանձնարարականով՝ այն է. ձեռնամուխ լինել ՀՀ հողային օրենսգրքի 64-րդ հոդվածի 1.2-րդ մասով սահմանված կարգավորման վերանայմանը (որպեսզի համապատասխան հողամասերը սեփականության իրավունքով տրամադրելու փոխարեն դրանք տրամադրվեն անհատույց օգտագործման իրավունքով): Հաշվի առնելով, որ  ՀՀ հողային օրենսգրքի 64-րդ հոդվածը վերաբերելի է պետության և համայնքների սեփականությանը պատկանող հողամասերը սեփականության իրավունքով անհատույց տրամադրելուն և օրենսգրքի 75-րդ հոդվածի 1-ին մասի 2.1-ին  կետով արդեն իսկ նախատեսված է Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին). առանց մրցույթի, անհատույց (մշտական) պետության և համայնքների սեփականությանը պատկանող հողերի անհատույց (մշտական) օգտագործման են տրամադրում, ուստի նախագծով  նախատեսվում է  ուժը կորցրած ճանաչելու Հայաստանի Հանրապետության 2001 թվականի մայիսի 2-ի հողային օրենսգրքի 64-րդ հոդվածի 1.2-րդ մասը։  Այսպես, անդրադառնալով Նախագծին կից ներկայացված հիմնավորմանը՝ հարկ ենք համարում նշել, որ նորմատիվ իրավական ակտի ընդունման հիմնավորման ճիշտ կառուցվածքը և բովանդակությունն ունեն առանցքային նշանակություն, հետևաբար իրավական ակտի հիմնավորման մեջ պետք է ներառել իրավական ակտի ընդունման անհրաժեշտությունը, ընթացիկ իրավիճակը և խնդիրները, տվյալ բնագավառում իրականացվող քաղաքականությունը, կարգավորման նպատակը, բնույթը և ակնկալվող արդյունքը: Այնինչ, տվյալ դեպքում Նախագծին կից ներկայացված հիմնավորումից հնարավոր չէ լիարժեք ձևով գնահատել Նախագծի ընդունման նպատակահարմարությունը, քանի որ բացակայում են ընթացիկ իրավիճակի, խնդիրների, կարգավորման նպատակի և ակնկալվող արդյունքի համապատասխան վերլուծությունները, ինչն էական նշանակություն և կարևորություն ունի ներկայացված նախագծերի հիմնավորվածությունը լիարժեք ձևով գնահատելու համար: Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»: Ելնելով վերոգրյալից` գտնում ենք, որ Նախագիծն ունի լրացուցիչ հիմնավորման կարիք: Միաժամանակ, նկատի ունենալով Նախագծի 2-րդ հոդվածի 1-ին մասի կարգավորումը՝ առաջարկում ենք համապատասխան փոփոխություն նախատեսել նաև Օրենսգրքի 60-րդ հոդվածի 1-ին մասի 1-ին կետում:  
	   Ընդունվել  է մասնակի։

  Հիմնավորումը խմբագրվել է։

Հաշվի առնելով այն հանգամանքը, որ նախանշված իրավանորմը (հողային օրենսգրքի 60-րդ հոդվածի 1-ին մասի 1-ին կետ) վերաբերում է պատմական և մշակութային արժեքների օբյեկտների սահմանափակումներին, որոնց շրջանակում բացառություն են սահմանվել Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին) սեփականության իրավունքով փոխանցված և փոխանցվող եկեղեցիների և եկեղեցապատկան կառույցների կառուցապատման և սպասարկման համար անհրաժեշտ հողամասերը։ 
Մինչդեռ, Նախագծի Եզրակացության վերջին նախադասությամբ շեշտադրված Նախագծի 2-րդ հոդվածի կարգավորմամբ, առաջարկվում է ուժը կորցրած ճանաչել հողային օրենսգրքի 64-րդ հոդվածի 1.2-րդ մասը, որով պետության և համայնքների սեփականության հողամասերը սեփականության իրավունքով անհատույց տրամադրվում են Հայաստանյայց Առաքելական Սուրբ Եկեղեցուն (Մայր Աթոռ Սուրբ Էջմիածնին)` եկեղեցիների և եկեղեցապատկան կառույցների շինարարության ու դրանց սպասարկման համար:։ 

Այսինքն, Նախագծով առաջարկվող փոփոխությունը վերաբերում է Հայաստանյայց Առաքելական Սուրբ Եկեղեցուն այլևս անհատույց սեփականության իրավունքով հողամաս չհատկացնելու իրավահարաբերության բացառմանը, սակայն, Նախագծով առաջարկվող այս փոփոխությունից ամենևին չի հետևում, որ պետք է փոփոխություն կատարվի օրենսգրքի 60-րդ հոդվածի 1-ին մասի 1-ին կետով նախատեսված սահմանափակումներում, քանի որ, այդ կարգավորումները ենթադրում են տարասեռ հարաբերություններ և որևէ կերպ փոխկապակցված չեն միմյանց հետ։   
	

	8.  վարչապետի աշխատակազմի տարածքային զարգացման և շրջակա միջավայրի հարցերի վարչություն
                             06.10.2025թ.

№ 01/11-4/10269-2023


	

	Նախագծի վերաբերյալ առկա է հետևյալ նկատառումը.

Նախագծի 1-ին հոդվածով նախատեսվում է գործող օրենսգրքի 60-րդ հոդվածի 1-ին մասի 10-րդ ենթակետում լրացում կատարել, համաձայն որի՝ առաջարկվում է քաղաքացիներին և իրավաբանական անձանց սեփականության իրավունքով փոխանցման արգելքը տարածել միայն այն հողամասերի վրա, որոնք զբաղեցված են ընդհանուր օգտագործման պետական սեփականություն հանդիսացող արոտավայրերով՝ հանելով համայնքային սեփականություն հանդիսացող արոտավայրերի օտարման սահմանափակումը: 

	 Ընդունվել է ի գիտություն։

Սակայն նախագծի նշված հոդվածը հանվել է:

	Նախագծի հիմնավորման մեջ նշվել է, որ նախագծի ընդունումը պայմանավորված է Վարչապետի մոտ 2023 թվականի ապրիլի 28-ին կայացած՝ ՀՀ Տավուշի մարզպետի աշխատակազմի 2022 թվականի գործունեության հաշվետվության մասին խորհրդակցության N Վ/90-2023 արձանագրության 11.1-ին կետով, որով Վարչապետի կողմից հանձնարարվել է՝ «(...) արոտավայրերն ինտենսիվ այգիների կամ այլ բարձրարժեք հողատեսքի (օրինակ՝ վարելահողեր, բազմամյա տնկարկներ) վերածելու հեռանկարի համատեքստում, քննարկել ՀՀ հողային օրենսգրքի 60-րդ հոդվածով սահմանված՝ ընդհանուր օգտագործման արոտավայրերով զբաղեցված հողամասերի սեփականության իրավունքով փոխանցման սահմանափակումների պահպանության նպատակահարմարության հարցը (…)»: Մինչդեռ, ներկայացված նախագծով որևէ անդրադարձ կատարված չէ արոտավայրերի՝ ինտենսիվ կամ այլ բարձրարժեք հողատեսքի վերածելու հեռանկարների համատեքստում գործող համապատասխան սահմանափակման վերանայմանը:
Արդյունքում, գտնում ենք, որ ներկայացված կարգավորումը հիշատակված հանձնարարականի կատարմամբ պայմանավորելը խնդրահարույց է և լրացուցիչ պարզաբանման և վերանայման կարիք ունի:
	 Ընդունվել է ի գիտություն։

Սակայն նախագծի նշված հոդվածը հանվել է:


